
 Uunga siunnersuut: Kommunini suliassaqarfiit aaqqissuuteqqinneqarnerata 

allanngortinneqarneranik Inatsisartut inatsisaat nr. xx, xx,xxx 2016-imeersoq. 

 

pillugu 

 

siunnersuutip pingajussaaneerneqarnerani 

 

Inatsisinut Ataatsimiititaliap 

 

 

ILASSUTITUT ISUMALIUTISSIISSUTAA 

 

 

Suliaqarnermi Inatsisinut Ataatsimiititaliap uku inuttarai: 

 

Inatsisartunut ilaasortaq Anders Olsen, Siumut, Siulittaasoq 

Inatsisartunut ilaasortaq Iddimanngiiu Bianco, Inuit Ataqatigiit, Siulittaasup tullia  

Inatsisartunut ilaasortaq Michael Rosing, Demokraatit 

Inatsisartunut ilaasortaq Laura Tàunâjik, Siumut  

Inatsisartunut ilaasortaq Debora Kleist, Inuit Ataqatigiit 

 

 

Ulloq 14. november 2016 aappassaaneerinninnerup kingorna ataatsimiititaliap siunnersuut 

misissorpaa. 

 

1. Ataatsimiititaliap aappassaaneerinninnermi inassuteqaataa  

Ataatsimiititalaiami amerlanerussuteqartut siunnersuummik aappassaaneerinninnermut 

atatillugu Qaasuitsup Kommuniata kommuninut marlunnut avinneqartariaqarnera 

inassutigaat, taamaaliornermilu aningaasartorneruutigisat kommuninngortunit marlunnit 

taakkunannga kiisalu inuiaqatigiinnit ataatsimut naligiimmik avinneqartariaqartut. 

 

Ataatsimiititaliallu atatillugu kaammattuutigaa, Naalakkersuisut siunnersuummik 

pingajussaaneerinninneq sioqqullugu, Qaasuitsup Kommunia kommuninut marlunnut, 

innuttaqassutsikkut aningaasaqassutsikkullu sapinngisamik naligiimmik inissisimasunut 

avinneqarsinnaaneranut periarfissat pillugit nassuiaateqassasut, tassani aamma 

akileraarutitigut inissisimanikkut, tamannalu innuttaasut atugarissaarnerannik 

ajornerulersitsinngitsumik. Ataatsimiititaliap tassani aamma nassuiaatigineqarnissaa 

kissaatigaa, kommuni imatut avinneqassappat naligiinnerusumik 

agguataarisoqarsinnaanersoq, tassa kommuni siullertut; Qaanaap kommunerisimasaa, 

Upernaviup kommunerisimasaa, Uummannap kommunerisimasaa kiisalu Ilulissat 

kommunerisimasaa, kommunillu aappaatut; Qeqertarsuup Kommunerisimasaa, Qasigiannguit 

Kommunerisimasaa, Aasiaat Kommunerisimasaa kiisalu Kangaatsiaq Kommunerisimasaa. 

 

Ataatsimiititaliaq isumaqatigiittoq tamatuma saniatigut kaammattuivoq, Naalakkersuisut 

siunissami qanittumi kommunit iluarsartuuteqqinnerat nalilersoqqissagaa (kommunit 

kattussuutsinneqarnerat). Nalilersuineq taamaattoq ataatsimiititaliap isumaa  malillugu 

attaveqatigiinnermik nutarterinerup atuutsinneqarneranut siunertanullu tassunga 

tunuliaqutaasunut toqqammavissaavoq pisariaqartoq, atatillugulu ukiuni aggersuni 

kommuninik avitseqqinnissamik kissaateqartoqarnissaa pinaveersaarniaraanni pisariaqartutut 

isigineqartariaqartoq.  

 

2. Ataatsimiititaliap qinnuteqaataanut Naalakkersuisut akissutaat 

Kommuninut, Nunaqarfinnut, Isorliunerusunut, Attaveqaqatigiinnermut Ineqarnermullu 

Naalakkersuisup allakkatigut 16. november 2016-imeersutigut nassuiaat kissaatigineqartoq 

ilanngussatut ikkunneqartoq saqqummiuppaa. Naalakkersuisut erseqqissaatigaat kommunit 

inatsisissatut siunnersuummit siunnersuutigineqartumit allaanerusumik ilusilerneqarnissaat 

naapertuutinngitsutut naalakkersuisunit nalilerneqartoq.  

 

Taamaaliornermilu aningaasartorneruutigisat kommuninngortunit marlunnit taakkunannga 

kiisalu inuiaqatigiinnit ataatsimut naligiimmik avinneqartariaqarnerannut ataatsimiititaliap 

inassutaa eqqarsaatigalugu Naalakkersuisut akissumminni nalunaarutigaat, tamatuma 

kingunerisaanik Aningaasanut inatsimmi 2017-imut 5 mio. koruunit aamma 2018-imut 3 mio. 

koruunit, tassalu ataasiartumik aningaasartuutissatut naatsorsuutigineqartut 50 %-ii 

siunertamut immikkoortinneqassasut.  

 

Kattussinerup kingorna kommunit nutaat marluusut ingerlaavartumik ingerlatsinerannut 

aningaasartuutaanerusussanut tunngatillugu Naalakkersuisut nalunaarutigaat, taakku 

siunissami kommuninut ataatsimoorussamik nalimmassaanermullu tapiissutit 

naatsorsornissaannut najoqqutassiamut ilaassasut.  

 

3. Inatsisinut Ataatsimiititaliap inassuteqaataa  

Ataatsimiititaliami amerlanerussuteqartut Siumumeersut Inuit Ataqatigiinneersullu kommunip 

Naalakkersuisunit siunnersuutigineqartutut avinneqassasoq kissaatigaat, tassa imatut 1) 

Qaanaap Kommunerisimasaa, Upernaviup Kommunerisimasaa, Uummannap 

Kommunerisimasaa kiisalu Ilulissat Kommunerisimasaa, aappaatullu 2) Qeqertarsuup 

Kommunerisimasaa, Qasigiannguit Kommunerisimasaa, Aasiaat Kommunerisimasaa kiisalu 

Kanqaatsiap Kommunerisimasaa. Avitsinissaq taamaattoq Qaasuitsup Kommuniani 

kommunalbestyrelsip avinneqarnissamut tunngatillugu nammineerluni kissaatigisaanut 

naapertuuppoq. 

  

Siumut aamma Inuit Ataqatigiit kaammattuutigaat Namminersorlutik Oqartussat siunissami 

nunap immikkoortuani ingerlatsivinnik pisortallu suliffeqarfiutaannik pilersitsiniarnermi 

sapinngisamik kommuniulersussaq mikinerusoq pilersitsiviusinnaasutut salliutinneqassasoq, 

tamanna kommuniulersussat aningaasaqarnikkut naligiinnerusumik inissisimalernissaasa 

anguneqarsinnaanera isumannaarniarlugu.  

 

Tamatuma saniatigut kaammattuutigineqarpoq tamatuma kingornatigut kommunit 

aggorneqarnerat eqqarsaatigalugu allanngueqqittoqassanngitsoq, taamaalillutik kommunit 

eqqissillutik ineriartornissaminnik periarfissinneqarniassammata.  

 

Ataatsimiititaliami amerlanerussuteqartut Siumumeersut Inuit Ataqatigiinneersullu taamatut 

oqaaseqarlutik siunnersuutip akuersissutigineqarnissaa inassutigaat.  

 

Ataatsimiititaliami ikinnerussuteqartut Demokraatineersut siunnersuutip 

itigartitsissutigineqarnissaa inassutigaat.  

 

Demokraatit inassuteqaatiminnut ilanngullugu imatut oqaaseqarput:  

 

”Demokraatit innuttaasut Qaasuitsup Kommuniata avinneqarnissaanik kissaateqarnerat 

ataqqivaat. Apeqquserluguli innuttaasut suna angersimanerlugu ilisimaneraat. Tassami 

maannakkut Qaasuitsup Kommunerisaata kommuninut qassinut avinneqarnissaa 

taasissutigisimanngilaat. Aamma avitsinerup aningaasaqarnikkut kingunerisassai pillugit 

saqqummiussivigineqarsimanngillat. Taarsiullugu nalunngilarput Qaasuitsup Kommuniani 

kommunalbestyrelse isumaqatigiittoq kommunip marlunnut avinneqarnissaa qinnutigalugu 

Naalakkersuisunut saaffiginnissimasoq.  

 

Demokraatit isumaqartuaannarput kommunip avinneqarnerani aningaasartuutit tamarmik 

maannakkut Qaasuitsup Kommunerisaanit akilerneqassasut. Siunissaq eqqarsaatigalugu 

aamma isumaqarpugut kommunimik aggornilersuineq nutaaq, kommunit akornanni 

nalimmassaateqarluni aaqqissuussinikkut, kommuninut allanut aningaasaqarnikkut 

nammakkersuutaassanngitsoq. Taamaattorli Namminersorlutik Oqartussat avitsinermut 

ikiorsiissutitut ataasiarlutik 5 million kr-inik aningaasartuuteqarsinnaanerat 

isumaqataaffigisinnaavarput. Erseqqissaatigissavarpulli ataasiarluni 

aningaasaliissuteqarnerup taassuma Ingerlatsinermut Sanaartornermullu kontup imarisai 

ajortumik sunniuteqarfigissanngimmagit. Nangillugulu aningaasat Naalakkersuisoqarfiup 

missingersuutaanit namminermit nassaarineqartariaqarput. 

  

Isumaqarpugut avitsiniarneq taanna tuaviuussaasoq kissaatigalugulu tamatuma qanoq 

inissinneqarnissaa torersumik isumaqatigiinniutigineqassasoq, taamaalilluni iluarsiissut 

piviusorsiortuuniassammat isumaliutigilluagaallunilu. Tamanna nuna tamakkerlugu 

kommunalbestyrelsinut qinersinissaq immikkut isumaliutiginagit  pissaaq. Demokraatit 

kissaatigaat Qaasuitsup Kommunia suliaq pillugu sukumiisumik tusarniarneqassasoq, 

taamaalilluni pineqartoq siunissami ukiorpassuarni qinersisoqalernerit tamaasa 

qaqeqqinneqartannginniassammat pinermiillu pinermut allanngortinneqartualerluni. 

  

Demokraatit aamma kissaatigaat kommunimik avitsinermut aningaasartuutit pissutsit 

piviusut tunngavigalugit naatsorsorneqassasut, naqissuserlugulu kaammattuutigissallugu 

tamatumunnga aningaasartuuteqarneq sulianik ingammik meeqqanut inuusuttunullu kiisalu 

isumaginninnermut tunngassuteqartunik ingerlatsinermut sunniuteqassanngitsoq. 

Neriutigaarput Naalakkersuisoqarfik ikaarsaarnermi suliat taakku pillugit kommunimut 

ikiuussinnaasoq. 

 

Tamanna tunngavigalugu siunnersuutip itigartitsissutigineqarnissaa inassutigaarput.” 

 

Inatsisinut Ataatsimiititaliap taamatut oqaaseqarluni siunnersuut 

pingajussaaniigassanngortippaa.  

